
శ్రీ


కుమారసంభవము

చతుర్థాశ్వాసము



		
శ్రీమదశేషమునీంద్ర । గ్రామణినుతచరితు విగతకల్మషు శివత

త్వామలమతిప్రకాశు ద । యామృతసరసీజు మల్లికార్జునదేవున్.

	వ॥	
ఇట్లు పార్వతి పరమభక్తియుక్తిం దగిలి నిరంతరశుశ్రూషాతత్పర యగుచుండె

నంత.

	క॥	
వినుతింపఁ గామసుఖసా । ధనముగ గౌరిఁ జంద్రధరుఁడు తపస్సా

ధనముగఁ జరించె నుత్తము । లనయము విపరీతచరితు లైనను జనదే.

	వ॥	
ఇట్లు పరమేశ్వరుండు తపోవృత్తిం దగిలి జగద్వ్యాపారంబు లారయ కునికిం

జేసి తారకాసురుం డను ఘోరాసురుం డేచి హరిపరమేష్ఠిపురందరాదుల

కజేయుండై సకలజగజ్జనంబుల కనేకోపద్రవంబులు సేయం దొడంగిన.

	క॥	
వానిపటుదండములు కమ । రానీకము లప్పగింప కపగతరాజ్య

శ్రీనిలయునై పితామహుఁ । గాఁనఁగ జని రెందుఁ బొందుగానక భీతిన్.

	వ॥	
తదవసరంబున.

	సీ॥	
మ్రొగిఁ దముఁ బడసినమునులమూర్తుల మీఱి ధర్మశాస్త్రములు మూర్తములు దనర

మణిదీధితులపెంపు మాయించి సాలోక్యముక్తులు తనుతేజములు వెలుంగ

వాణివీణారుచి వారించి సామగానంబులు తుతులఁ దియ్యంబు బెంప

మృగమదాదులతావి మగిడించి సుడిసి నిజాననాంబుజగంధ మతిశయిల్లఁ

జామరగ్రాహిణీకరచారురత్నరుచుల వెలుంగజేయక పాశరుచులు వొలయఁ

కనకమయపద్మకర్ణికాగ్రమున విశ్వకర్త సుఖలీలఁ బేరోలగమున నుండె.

		 ఈ పేజీలో చివరి మార్పు 22 డిసెంబరు 2020న 21:44కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

